
Otsailak 12, 2023

EKONOMIA

AINHOA ETXAIDE 
AMORRORTU

8 І PANORAMA

ANALISIA

Herritar bakoitzaren betebeharra da jarrera eredugarria izan, errespetuz 
jokatu eta gizarteari bere aletxoa jartzea, txikia bada ere, denon mesede-
rako izan dadin. Horregatik, behin gaueko orduak heltzean zaratarik ez 

duzu egingo bizilagunaren atseden orduak errespetatzeko; zakarra zakarre-
tara botako duzu –eta ahal bada birziklatu– planetaren mesederako; garraio 
publikoan bidaiatzean, umeen negarrak entzutea egokitzen bazaizu, muturra 
okertu gabe jasango dituzu; liskarrak saihestuko dituzu; eta adinekoei edo mu-
gikortasun ezintasunak dituztenei lagundu egingo diezu hala behar dutenean. 

Albisteen errepasoa egin eta jabetzen zara inoizko diru irabazirik handie-
nak izan dituela etxe alboan zeneukan banka-entitateak. Leihatila itxi zuen 
duela bizpahiru aste, arrazoi sendo eta argirik eman gabe. Pentsatuko duzu, 
irabaziak baino galera ekonomikoak ekarriko zizkiola zerbitzua zabalik man-
tentzeak, eta horregatik hartuko zuela ixteko erabakia. Finean, murrizketak 
aplikatu dituela errentagarri izateko, herritarrei zuzendutako zerbitzuek ere 
errentagarri izan beharko luketela dioen patroiari jarraituz. 

Azkenean, etxe alboan zenuen leihatilara beharrean, aurrerantzean, zurea 
den diruaren bila joateko, beste auzo bateko leihatilara bertaratu beharko 
duzu. Han elkartuko zarete hiru auzoetako bizilagunak, hirugarren hartan ere 
itxi egin dutelako leihatila. Edo okerrago: herriko zerbitzu bakarra kendu eta 
alboko herrira joan beharko duzu. Ilaran jarri, inoiz baino gehiago itxaron, 
aurretik eta atzetik dituzunei begiratu eta gauza bera pentsatzen ari zaretela 
ulertu: "Hauxe da dagoena".

Atzera ere albisteei begira jarri eta bezero zaren banka-entitateko presi-
dente jauna ikusten duzu hizketan. "Bidegabea" dela dio irabazi handien gai-
neko zerga berezia aplikatzea, haiei "esker" funtzionatzen duelako ekonomiak. 
Bestalde, bere burua aurrerakoitzat definitzen duen gobernuak "erantzukizun 
soziala" eskatu die bankari eta enpresari handiei, eta gauza bera entzun dugu 
hedabide handien solasaldietan: ez dela zilegi beste orbita bateko hipotekak 
ordainarazi eta horien bidez aberastea, hori ez dela eredugarri izatea. 

Kale gorrian gera zaitezke putreek bezala espekulatzen duen bankaria 
delako zure maizterra; zure bankariak armak bidaltzen jarraituko du edozein 
gerratara herri xehearen odolaz zikintzeko; eta, aldi berean, petrolioa utzi 
eta kotxe elektrikoa erostera bultzako zaitu bankari lagunak, ingurumenaren 
mesedetan delako. Edo etxebizitza erostera animatu, nahiz gero kreditu bat 
eskatu eta aukerak mila bider zaildu. Konbentzitu beharko duzu azken urtee-
tako nominak eskuan hartuta. Gero, hori bai, zure ardura da ordaintzea. Baina 
agintzen duena Euribor indizea da: 150.000 euroko hipoteka baldin baduzu, 
hilean 300 euro gehiago ordaintzeko loteria egokitu zaizu. Mauka ederra, dena 
den; inon gutxi aurki daitezke-eta gaur egun prezio horretako etxebizitzak. 

Erantzukizun soziala

Kalera, erretreta 
izango dudan 
jakin ez arren

Kalera atera naiz, erretretarik izango 
dudan ez dakidan arren” erantzun 
zion kazetariari gazte batek Baio-

nako mobilizazioan. Erantzunak zer pen-
tsatua ematen du. Pentsio sistema publi-
koa ongizate ereduaren oinarrietako bat 
da, eredu sozialaren ardatza. Lan merka-
tutik kanporatua izatean bizirauteko du-
gun baliabidea, bizitza osoa lanean aritu 
ostean zahartzaroaz disfrutatzeko dugun 
eskubidea… guztiok begiratzen diogu 
zahartzaroari pentsioan pentsatuz. Eta 
gaztearen erantzunak erakusten duenez, 
geroz eta gehiagok begiratzen dio inola-
ko ziurtasunik gabe. 

Erreformaz erreforma, finantza sis-
temak nahi gintuen eta behar gaituen 
lekuan jarri gaituzte gobernuek. Nahikoa 
izango den, pentsiorik izango ote dugun… 
Zalantza horrekin ari gara erabakitzen 
zer egin, sistema pribatura jotzearen au-
kera elikatzen duen pentsamendu mar-
koa apurtzen ez dugun bakoitzean.

Pentsio publikoen eztabaida kostuan 
zentratzen duen, eta produktiboak iza-
teari uztean langileok zama garela pen-
tsarazten digun diskurtsoan hazi eta hez-
ten ari dira langile belaunaldi berriak. 
Apenas entzuten da pentsioen finantza-
zioa kotizazioetara mugatzea Toledoko 
Itunean erabaki zela, edota sistema pu-
blikoa herritarrek sortzen dituzten ba-
liabideekin sostengatzea posible ez ezik, 
bidezkoa eta zilegi dela. 

Belaunaldien arteko elkartasunean oi-
narritzen den pentsio sistema publikoa, 
langile belaunaldi ezberdinek eskuz esku 
eta elkarlanean defendatzea. Hori da bo-
rroka honek behar duen diskurtsoa, iru-
ditegia eta pentsamendu markoa eraiki-
tzeko bidea. Ahaztu gabe, “eta orain zer” 
dela emakume askoren zalantza, bizitza 
osoan zaintza lanetan egin ondoren. 


